
ТІЛІ МЫҚТЫНЫҢ – ЕЛІ МЫҚТЫ

Молдахметова Р.Ж.

Менің халқымның тарихы, менің халқымның мәдениеті, менің
халқымның тілі – осы сөздерді біресе іштей толқып, жаным ауыра отырып,
біресе аса үлкен мақтанышпен қуана қайталағанда көз алдыңнан тарихи
оқиғалар өтіп жатады; әр бір қазақтың жүрегіне өшпестей із қалдырған ұлы
адамдардың істері санаңда жаңғырып, келбеті көз алдыңа келеді.Дүние
жүзінде 6000-ға тарта тіл бар, бірақ әр халықтың өз ана тілі болады. Ана тілі
– бұл әкеңнің, анаңның тілі. Қазақ тілі – бай тіл. Ол – қазақ халқының жазуы,
кітабы, мектебі жоқта ұстазы болған тіл. Қазіргі ең таза, ең бай, ең табиғи
және бұзылмай, бұрынғы қалпында сақталып қалған бір тіл болса, ол қазақ
тілі және қазақ әдебиеті біз мұны ашық айтуымыз керек.

Еліміздің елдігін, мемлекетіміздің рухани келбетін айғақтайтын
өзектердің бірі мемлекеттік тіл екендігі белгілі. Қазақ тілінің мемлекеттік тіл
ретіндегі мәртебесін арттыру бағытында бірқатар іс-шаралар атқарылуда.
Дегенмен бұл салада істелмек жұмыс, атқарылмақ шаруа ұшан-теңіз.
Өйткені, тіл- тәуелсіздігіміздің алтын қазығы.

Алайда осы жиырма жылдан астам уақыт ішінде тіл мәселесі толықтай
шешімін тапты десек қателесеміз. Адамның өзінің бір метафизикасында бар
нәрсе ғой. Бір мәселе күн тәртібінде тұрып, өз шешімін таппаса, онда оның
шешімін тапқанға дейін күн тәртібінен түспейтіні анық. Мұны біреулер
Мұхтар Шахановтың жыл сайын қыркүйекте бастайтын шарасы деп атайды.
Олай емес. Қарап отырсаңыздар, қазақ тілінің мәселесі – жылдар бойы келе
жатқан мәселе. Менің түсінігімде қоғамның амбициясы, ұлттың амбициясы
мемлекеттің күшінің аясынан кеңірек болуға тиіс. Себебі, ең жаманы менің
ойымша мынау – егер біз кейбір ағайындар сияқты «болды, біз құрыдық, ел
болудан қалдық» деп қол қусырып отырсақ, онда жаманы сол болар еді.
Бірақ, байқап отырсаңыз, қазір төл басылымдарда, қазақ ғаламторында
«қазақ болудың шарты», «қайтсек ел боламыз» деген сияқты мәселелердің
туындап, көптеген пікір алмасулардың болуы көңіл қуантады. «Мемлекеттік
тілді білу – әрбір мемлекеттік қызметкердің міндеті» деген талап болса, кез
келген деңгейдегі мемлекеттік қызметкер өзі үшін үйренер еді. Тілге деген
сұраныс осындайдан туады. Бұл – бір. Екіншіден, халыққа қызмет көрсету
деген сала бар.


